
MIKA
Mika e Anuture porofete fârine moc juwec,

Jesajare âgo qomâ. Erâ e Jesaja juhame fuarâ
juwec jaha.
Judaŋic jaŋe dameŋ ira sindaŋ fuŋne fuŋne

ehuc Anutu tatara ecnembiŋte Anutuzi okacne
jarehuc qâpuc mana‐jareme ware jopa bâtâtiec
ejarehuc ro bacjopa raniŋmu, dâŋ i hâcne Wo-
fuŋzi Mika mufuacneme muropiewec. Irec
dâŋticne i okacne fifisi‐jarere uŋdâŋ sasawa. E
gie‐ ticne i bahuctecne Israe â Judaŋic sâqocne
â kiŋjeŋic mu rituc ejâmbâŋkewec. Eme irec
manacnepie boc gâpârewec.
Okacne â uŋdâŋ irec ŋoŋondeŋ ine findaŋdâŋ

qâreŋkewecwâc. Biŋe biaŋ kecʒiŋuc qâreŋkewec
hâcne: Israe ŋic jaŋemaŋjeŋic bârisiepieWofuŋzi
mocwâc qânusuc‐jopaocmu. Erâ Israe ŋic jaŋere
findaŋdâŋ sawa mâcne, Mesiare findaŋdâŋ i
mâmâcmu qâreŋ ewec. Uŋdâŋ i ŋic guru sâkome
ŋic omane jaŋe sawa mâcne, ŋic fekicne hehesic‐
jeŋicte mâmâc jazarâ tutuc qajarehuc hanec‐
jopawec. Irec jaŋe boc aaric‐ jopame dâŋticne
surehuc râsi ecne jumbieŋ wâc.
Mika papia‐ ticne bâfâuckepene dâkâne 4

fuakac.
Dâkâne 1, gaŋ 1–3. Uŋsawaŋ dâŋ.
Gaŋ 1 irec maŋnao Israe â Judaŋic okacne fisi‐
jareocmu irec uŋdâŋ. Gaŋ 2 ira ine ŋic
fekicne â tâpirihec erâ porofete râsifâc‐ticne
jaŋere uŋdâŋ fokac. Â gaŋ 3 ira ŋic

kâcɋene, mumutara ŋic hâcne, jaŋe tiŋne
juju qâsuahuc hehesic boc ejumbieŋte jaŋere
uŋdâŋ mecne, erâ porofete burecne â taha
bapa jaŋere uŋdâŋ i mâmâc qâreŋkekicne.
Erâ Jerusalem hae tâtieocmu irec findaŋdâŋ
i qâreŋkekicne fokac wâc.

Dâkâne 2, gaŋ 4–5. Findaŋdâŋ.
Gaŋ 4 ira Zioŋ hae heheɋâre â bâbâpiaŋ irec
findaŋdâŋ fokâc. Jerusalem hae i ʒâic
busâqoc maŋnao jukaczi juku mocwâc fa-
harerâ bubiaŋ â wama faio juocmu irec
findaŋdâŋ hâcne. Gaŋ 5 irec maŋnao ine
Dawidi ɋâricne, (Mesiare mukicne) â kike-
fuŋfâc‐ticne erâ wama dameŋ‐ ticne irec
findaŋdâŋ fokac.

Dâkâne 3, gaŋ 6—gaŋ 7:7. Uŋsawaŋ dâŋ jaha.
Gaŋ 6 ira sâqocnere sohoŋmaŋko juŋgopieŋ
jaŋeweniŋuc ehuc wefurâ biaŋkeniŋmu irec
dâŋ qâreŋkekicne. I burec â sioc erâ eeatuc
ŋic, Jerusalem hae rune jaŋere uŋdâŋ hâcne.
Ʒiŋuc jazakac: “Go wiac tiŋne ebac ehuc
maŋjauŋhec erâ Anutugere maio maŋhuhuŋ
jucmurâ Wofuŋzi mugarekac hâcne.” (6:8b)
Gaŋ 7 ira wâc iŋuc jaha juju â eebapa‐jeŋic
sâqocne irec mu tutuc â uŋ sawaŋ ejarekicne.

Dâkâne 4, gaŋ 7:8–20.
Dâkâne irec maŋnao ine Zioŋ kikefuŋte
nunumu gae jahec âmoc qâreŋkekicne fokac.
Erâ nunumu gae wiac i findaŋdâŋ tinac jaha.

Samaria â Jerusalem jahere uŋdâŋ

1 Jotam, Ahaʒi â Hisikia jaŋe Judaŋic jaŋere
ŋicwofuŋ tuczi tuc juwefumbiŋ dameŋ ira
Samaria â Jerusalem hae jahere erâ Wofuŋte
dâŋ ŋic moc ʒâŋene Mika, Morese haeonec, erao
fuame hone manac ewec ine kecʒiŋuc:
2O ŋic gurune gurune ŋoŋe mana‐fâreniŋ,

erâ mâreŋ sâko mâreŋ â fainao wiac
fusucmarâ foraŋgopieŋ ŋoŋe hazec
râe‐fâreniŋ,

ehame Wofuŋ Anutu e tiri ufuŋ‐ ticnaonec wa-
harâ

fuŋne‐ŋeŋic rituzejec.
3Manaŋgopieŋ, Wofuŋ e faharerâ

ŋeŋe hae‐ticnaonec waharâ
mâreŋ facne sâc âtehuc raocmu.

4 Baŋac sâfâ ʒocko rikepene docke ʒaŋ eekac,
me opâzi hârâcko qambaraŋkerâ huekac,

irec sâc tiki jaŋe Wofuŋte kike rurumaŋko docke
ʒaŋ eniŋmu,

â wâneŋ jaŋe fâuckeniŋmu.
5 Wiac i sasawa Jakobore kikefuŋ qaqatara‐

jeŋicte
â Israe kikefuŋ hehesic‐jeŋicte erâ fuaocmu.

Jakobore kikefuŋ jaŋere qaqatara irec fuŋne
wena fokac?

I Samaria haeo hâcne!
Â Juda kikefuŋ jaŋere hehesic i wena fuaekac?

I Jerusalemko hâcne!
6 No irec hâcne Samaria hae ima bape sesucne

fuarâ fozejec,
emewaiŋ gie he sarac eeremâreŋ efârezejec.

No qânâ wiac‐ticne tuŋkepe wâneŋko hufâreme
hobeteŋ‐ticne tâtâc fuarâ fozejec.



MIKA 1:7 iv MIKA 1:13

7Ɋâŋ qâqâtâc‐ticne henʒaŋ qanʒaŋne‐fârezo,
â wiac tahackekicne i ʒoczi ʒâseŋkezejec,
eme no nemuɋâŋ‐ticne ima bafârepemu;

jaŋe boe saure furizi kitâc‐jopawecte
mocwâc boe saure furi jaha enʒepieŋ.

8No ine wiac fuaocmu irec kio uu epemu,
ehuc ŋaqi faine hetararâ kikehuhu tâmiric
mâc jupemu;

no busâqoc ehuc kâte qâto iŋucne qâu qapemu,
â qera motecne iŋucne fuŋgaŋkepemu.

9 Sisipiric fisi‐jarewec i mocwâc bâbârâriene mi
ekac,

biac Juda mâreŋko fotâcnerâ fisiwec,
erâ ŋicfâc‐nane jaŋere motâcko,

Jerusalem haeo hâcne warekac.

10Ŋoŋe irec dâŋ Gati haeo mi musokanʒepieŋ,
erâ moc mi kionʒepieŋ;
Bete‐Leafara haeo rufemaŋko foc forisic ehuc
risimbiŋne qanʒepieŋ.

11O Safiri hae rune,
ŋoŋe hata‐ŋeŋicko mimi busâqoc faio raniŋ,

Zanaŋ rune jaŋe hae‐jeŋickonec mocwâc mi wa-
haniŋmu,

â Bete‐ Ezele haere busâqoczi ŋoŋerao
fotâcnerâ fokac.

12 Wofuŋtaonec wiac hâhâwicnezi Jerusalem
haere motâcko fisikacte

Maroti hae rune jaŋe jujuhâmore woŋec
ŋeipieŋgopieŋ.

13 O Lakisi hae rune, ŋoŋe becâsic umbika
râe‐jarehuc

keretac fâreniŋte baʒawiec‐jopaniŋ,
ŋoŋe hâcne Zioŋ kikefuŋ hehesicte micne ba-

jarembiŋ,
erâ Israere qaqatara i ŋoŋerao fua
taniŋkewec.

14 Ŋoŋe Morese‐Gati hae rune mâmâzoc papia
jarenʒepieŋ;

Akaʒibi fic hae i nâŋere biŋe ŋekac,
Israe ŋicwofuŋ jaŋe iŋuc muhapie dâŋjeŋic
racne ezejec.

15O Maresa kikefuŋ, noni mupe
bomboŋ ɋâricnemoc fua‐garerâ raucguzejec;

Israere ʒâŋe biŋe omaeocmu,
irec sâc jaha Adulam hae omaezejec.

16 Naru motec jorocfâc‐ŋeŋic jaŋere busâqocte
erâ

qizec‐ŋeŋic rorâ utu pârâc junʒepieŋ;
jaŋe behec‐ŋoparâ kâpâcwâruo raniŋmure

ŋafe wipe iŋucne utu pârâc erâ junʒepieŋ.

2
Ŋic qarâ suriŋne fific bacjopaeŋgopieŋ jaŋere

uŋdâŋ
1 Jei, wiac hehesicne eniŋte fofo‐jeŋicko fohuc

manasu biric eeŋgopieŋ,
eme tâpiri fojarekacte hae fureme fârine
bâfuaeŋgopieŋ.

2 Jaŋe giegaŋte andac ehuc kâŋgâc jowac
roeŋgopieŋ,

me ficte andac ehuc ro rauc eeŋgopieŋ;
jaŋe ŋic moc â wiacfâcne ro waha âte ejarehuc

mâreŋ wiac‐jeŋic jowac roeŋgopieŋ.

3 Irec Wofuŋzi kecʒiŋuc mukac:
Manaŋgopieŋ, ŋic iŋucne wiac hâhâwicnezi

kidapec‐jopaocte manasu biric ekopac,
i fua‐ŋareme sâcne mi hetaraniŋmu,

erâ wemocko mocwâc qâhâŋnerâ sâke fific
eniŋmu,

i dameŋ hâhâwicne fuaocmu hâcne.
4Dameŋ ira âke sisic gae moc heŋareniŋmu,

ehuc ki busâqoc erâ ʒiŋuc muniŋmu:
“Nâŋe sipirickeŋgopeneŋ;

jei, mâreŋ‐ nâŋec i ŋic jabane jaŋere meo
râeme fekac,

e jâmbomac gie wiac‐nâŋec nâwoc rorâ
kâpâcwâru bacnâpoŋgopieŋ jaŋe bâtâc ba-
jarekac i!”

5 Iŋuc fuame Wofuŋte kikefuŋko ŋic moczi
giegaŋ rukec mocwâc mi qanâreocmu.

6 Ŋoŋe mueŋgopieŋ: “Miti muhuc dâŋ wiac
iŋucne mi muzo,

mimi i wemocko fai‐nâŋecko feocmu.”
7 Jakobore kikefuŋ i sâweckekicne me?

Me Wofuŋ e maŋʒârâ‐ticnehec me?
Eki wiac iŋuc moc eekac me?

Tiŋne hatao jueŋgopieŋ jaŋe dâŋticnezi mi
jauŋ‐jopaekac me?

8Ŋoŋe hâcne ŋicfâc‐nane râsi ejareeŋgopieŋ,
â ŋic wawahane ŋaqi hetara‐jareeŋgopieŋ,

jaŋe maŋhumuc juhuc sicne fotâc ehapie
â ʒikare moc mi manasuhapie iŋuc eja-
reeŋgopieŋ.

9 Erâ ŋicfâc‐nane jaŋere ŋokacfâc
fic hae biaŋ‐jeŋickonec jâpec‐jopaeŋgopieŋ,

erâ ɋiefâc‐jeŋic wiac tahac‐jopapo
i jowac rosanaŋkeeŋgopieŋ.
Ehuc ʒiŋuc jazaeŋgopieŋ:

10 “Ajoc, fahare ratâmireniŋ,
ʒira ŋeŋe mana hae mâcne,
ʒi wâwânâŋ fokacte sisipiric ima‐ ticnehec
fuaocmu.”

11 “Waiŋ â opâ momori irec dâŋ ŋazape,”
ŋicmoczi fisirâ burec â sawadâŋ iŋuc jazame
muzac

ere manapie miti mumuŋic‐jeŋic ezac.
12 O Jakobore ɋâricfâc, no ʒeŋgoma hetumaŋ‐

ŋopapemu,
â Israe nâfocne ro nusec ejarepemu.

Henusuc‐jopape ture‐fâreniŋmu,
lama jaŋe sapao feeŋgopieŋ,

â sopâcko heâckeeŋgopieŋ irec sâc.
Ŋic guru sâko micʒonʒoŋ‐jeŋic fuaocmu.

13Micne baocmuzi aka bârâriehuc bânie‐jareme
quruŋ herâ motâc fotâcnehuc waharâ
raniŋmu.

Eme Wofuŋ e Femicne‐jeŋiczi bânie‐jarehuc
micne‐jeŋic eocmu.

3
Israe micnefâc‐jeŋicmu tutuc ejarekicne

1 Eme no ʒiŋuc mupo: “Jakobore kâcɋenefâc,
â Israe kikefuŋtemicne guru, ŋoŋemananiŋ:
Ŋoŋe hâcne tiŋne jujure guriŋ baniŋte
muŋarekicne i!

2Ŋoŋe ine wiac biaŋne qikiŋneeŋgopieŋ,
â sâqocnere manapie aŋacne eekac;

ŋoŋeŋicfâc‐nane jaŋere sahac âkehockeeŋgopieŋ,
ehuc siec‐ jeŋickonec biuc‐ jeŋic hehock-
eeŋgopieŋ.

3Ŋoŋe ŋicfâc‐nane jaŋere biuc nâeŋgopieŋ,
â sahac‐ jeŋic âkehockerâ siec‐ jeŋic qazu
qanʒaŋ eeŋgopieŋ;

ŋoŋe bec qowi oto kuʒio râeniŋte dâkâ pitic
baeŋgopieŋ,

irec sâc hetâc qâtâc‐jopaeŋgopieŋ hâcne.”
4 Eme jaŋe juku Wofuŋ wira wâwâsic ecnepie

micjeŋicko mi roocmu;
jaŋe hehesic bâfuambiŋte

ʒâŋe mai‐ticne bâsoŋke‐jareocmu.

5Ŋicfâc‐nane eatuc‐jopapie qâsorieeŋgopieŋ,
micjeŋicko nânâ fome “Wama” mueŋgopieŋ,

â nânâ wiac jare gumec mi epie râsi eja-
reeŋgopieŋ,

porofete iŋucne jaŋereWofuŋzi ʒiŋucmukac:
6 “Ŋoŋerao dapâc fuame maŋʒâŋe‐ŋeŋic hâpome

wiac mocwâc mi honenʒepieŋ,
erâ maŋmutuc fua‐ ŋareme findaŋdâŋ mu-
niŋte eipienʒepieŋ.

Porofete ŋoŋe tatamaczi mocwâc mi tamae‐
ŋarezejec,

gâpâreme ŋoŋerao dapâc fuazejec.
7 Ehame porofete ŋoŋere faio mimi fezejec,

â faŋfaŋdâŋ mumu ŋic ŋoŋe quru-
tuanʒepieŋ,

ehuc Anuturaonec dâŋ mi fua‐ŋareme
busâqoc manahuc micbipic‐ ŋeŋic
bâsoŋke‐fârenʒepieŋ.”

8Noni ine Jakobore kikefuŋ qaqatara‐jeŋic
â Israe ŋic hehesic‐ jeŋic jaza jowatuc epe-
murâ

Wofuŋtaonec tâpiri â Mâro â tiŋne juju
erâ hâbi rorâ juekopac.

9 Jakobo kikefuŋte kâcɋenefâc,
â Israe kikefuŋte micne guru
ŋoŋe dâŋ ʒi mananiŋ!

Ŋoŋe hâcne mumutiŋ dâŋ qaisockeeŋgopieŋ,
â wiac sasawa tiŋne foha esifuckeeŋgopieŋ.

10Meŋeŋicko soc bohotarâ foha
Zioŋko fic hae baeŋgopieŋ,
â bâbâsifuc bâfuahuc Jerusalemhae heɋârerâ
baeŋgopieŋ.

11 Fekicnefâc‐ticne jaŋe bâbâmiriŋ wiac rohuc
ŋic dâŋjeŋic mutaraeŋgopieŋ,

â taha bapafâc‐ticne jaŋe furire erâ
ŋicfâc‐jeŋic dâŋ jaza mutâc eeŋgopieŋ,

erâ porofete jaŋe moneŋte erâ findaŋdâŋ
mueŋgopieŋ.

Ehuc sifu Wofuŋtao roweckeeŋgopeneŋ
muhuc ʒiŋuc mueŋgopieŋ:

“Wofuŋ e ŋondeŋ‐nâŋecko jukac,
irec wiac hâhâwicne moc mi fua‐nâreocmu.”

12 Irec ŋoŋere erâ Zioŋ i giere mâreŋ iŋucne
bâfâuckenʒepieŋ,

â Jerusalem hae i sesucne fuarâ fozejec,
erâ taha ufuŋte tikio ine kâte uupic fuazejec.

4
Wofuŋ e mâreŋ sâc wama fuaocte guriŋne

baekac
(Jes 2:1–4)

1 Ʒâhec dameŋko wiac kecʒiŋuc fuaocmu:
Wofuŋte ufuŋ irec tikizi qiŋ herâ ŋehuc
tiki sasawa jaŋere micne eocmu;

ehuc mâreŋ facne qâhuc‐jopa‐fâreocmu,
eme ŋic gurune gurune jaŋe heâckerâ ira
fisiniŋmu.

2 Eme ŋicguru bocjaha jaŋe fisirâ muniŋmu:
“Warepie Wofuŋte tikio fenaŋ,
Jakobore Anutu ere ufuŋko hâcne.

Eme eki hata‐ticne nâzâ nâwotuc eme
âtehuc junʒepeneŋ.”

Zioŋkonec sâcmutâc dâŋ mu râwiŋneniŋmu,
â Jerusalemkonec Wofuŋte dâŋ haŋ baocmu
hâcne.

3 Eme Wofuŋzi ŋicguru bocjaha ŋondeŋ‐ jeŋicko
mumutiŋ gie baocmu,

ehuc ŋicne ŋicne dâŋ mutiŋne‐jareocmu.
Eme jaŋe ʒika‐jeŋic bâtikiepie kinoŋ fuaocmu,

â damu‐jeŋiczi gie sâqe eocmu;
guru moczi guru moctao râsi moc mi fisiocmu,

â ʒikare ʒaʒawie gie i omaeocmu.
4 Jaŋe ru sâc waiŋ â jâmbo gie‐ jeŋicko ŋec juc

efâreniŋmu,
ehame moczi moc hâhâwic mi hejareocmu.
Anutu Tâpiri Ɋuŋɋasaŋ Wofuŋ ere micdâŋ
iŋuc.

5Ŋic gurune gurune jaŋe ru sâc nemufâc‐jeŋic
jaŋere ʒâŋeo roweckehuc jueŋgopieŋ,

nâŋe ine Wofuŋ Anutu‐ nâŋec ere ʒâŋeo
roweckehuc junaŋmu sanaŋ.

Wofuŋzi Israe ŋic kâpâcwâruonec batarac‐
jopaocmu
6Wofuŋzi ʒiŋuc mukac:
No dameŋ ira ŋic puriŋne jaŋe hetumaŋ‐ jopa-

pemu,
ehuc qa bâtâtiec ejarekicne,
erâ qa bâʒâic ejarepo jaŋe henusuc‐ jopa-
pemu.

7 Puriŋne jaŋe ukicne juniŋte rocjopapemu,
â taicko bacjopa rakicne jaŋe ŋicguru sâko
bacjopapemu,

emeWofuŋ no Zioŋ tikio dameŋ ʒiŋuczia fuŋkerâ
wofuŋ ejare rahuc jupemu sanaŋ.

8O lama soŋaŋ jaŋere ficsanaŋ,
Zioŋ otâ‐ticnere tiki go,

mârâc jaha gorao ŋicwofuŋ juju fowec,
Jerusalem haere uucmaŋ hâcne,
i mocwâc fua‐garezejec.

9Go wemocte kio owa sâko ekomec?
Go ŋicwofuŋ moc mi jugarekac me?

Me dâŋte babaficge sipirickewecte ŋokac gozi
kicjopame

ʒâic manaeŋgopieŋ irec sâc ekomec me?
10O Zioŋte otâ, go ŋokac jaŋe gozi kicjopame

foc fotikic ehuc kio huse eeŋgopieŋ
irec sâc ejâmbâŋkezemec.

Go miŋecnea hae ʒi beherâ
tomao ju fofo raku Babe haeo fisizemec.

Ira juhaŋtec Wofuŋzi firuecguhuc



MIKA 4:11 xii MIKA 5:2

râsifâcge jaŋere meonec bataracguocmu.

11 Ʒi ine ŋicguru bocjahazi qâturerâ
râsi egarehuc ʒiŋuc mueŋgopieŋ:

“Zioŋ e ro waha âte ecnezo,
eme wiac hâhâwicne fuacneme honeʒiziwenʒepeneŋ.”

12 Jaŋe Wofuŋzi wiac manaekac i mi mana
taraeŋgopieŋ,

â mamana biri‐ticnere kâuc baeŋgopieŋ.
Eki hâcne padi iŋucne dâtâc‐joparâ

bâbâmârâŋ tomao râe guruc ejarewec.
13O Zioŋte otâ, go faharerâ bâbâmârâŋ gie bac,

eme no ʒuŋege aeŋzi bagarepemu,
â kike sârâge aeŋ bâbâroŋzi râe‐garepemu,

eme go ŋicguru bocjaha henʒaŋ qanʒaŋ‐
joparâ

wiac‐jeŋic hure hemârec embiŋ
i Wofuŋte biŋe qazemec,

â mafa mâriri wiac‐jeŋic i mâreŋ sâko mâreŋ
irec Wofuŋ ere biŋe râezemec.

5
1 Ʒi ine râec‐nâpohuc sac bambiŋ i

somâc‐nâpokicne hâcne,
jaŋe Israe guriŋ bapa ŋicticne kâcbiŋzi
mainao qaŋgopieŋ.

Guriŋ bapa ŋicmoc Betelehem haeo fuaocmu
2O Betelehem Efarata, go Judare hae wawahane,

gorao hâcne micne sâko moc fuarâ
Israe ŋicfâc‐nane gume jowac ejarezokac.

E fuŋne‐ticne mârâc sasac jaha fuarâ fowec.

3 Irec Wofuŋzi behec‐joparâ juhame
ŋokac moc motec roocte mukicne
ere dameŋ maickeocmu.

Eme dameŋ ira hâcne qomâfâc‐ticne nâfocne
jaŋe Israe kikefuŋ jaŋerao risieniŋmu.

4Eme e qiŋ herâ domahuc lamafâc‐ticneWofuŋte
tâpirio,

â Wofuŋ Anutu‐ticnere ʒâŋezi batamaehame
hone soŋaŋ ejareocmu.

Eme jaŋe hâhâwic tâmiric juhapie
ʒâŋe biŋe‐ticnezi haŋ barâ raku mâreŋ
qaŋeŋnao fisizejec.

5 Ehame eki wama bâfua‐nâreocmu.
Asiria ŋic jaŋe ware fisirâ mâreŋ‐nâŋecko
âtepie

nâŋe soŋaŋ â ŋic fekicne bocjaha
âkendâŋ‐jopapene râsi ejareniŋmu.

6 Erâ ʒikahec domahuc Asiria mâreŋ
soŋaŋkenʒepieŋ,

i Nimorodimâreŋko hâcne ʒikahec jaha dom-
ahuc

guriŋ bapa gie banʒepieŋ.
Asiria ŋic jaŋe mâreŋ‐nâŋecko fisirâ rocnâpopie

mejeŋickonec batarac‐nâponiŋmu hâcne.
7 Eme Jakobore ŋic ʒanʒaŋne jaŋe ŋicguru boc-

jaha
jaŋere ŋondeŋko Wofuŋtaonec titikuc iŋucne
erâ juniŋmu,

me hoezi kecɋaŋ bâgunuckeekac irec sâc;
hoe titikuc e ŋicte woŋec mi foekac,

erâ ŋic jaŋerao ʒâŋe mi fiekac.

8 Laioŋzi kâte qowi gâcne jaŋere ŋondeŋko
juekac,

erâ laioŋ motec ɋârizi lama guruo raʒihuc
lama bomac‐joparâ kisuc qâsuc‐jopahame

moczi sâcne mi batarac‐jopaocmu,
irec sâc Jakobore ŋic ʒanʒaŋne jaŋe ŋicne ŋicne,

â ŋicguru bocjaha jaŋere ŋondeŋko juniŋmu.
9 Ŋoŋe qacbochec erâ fific guguriŋfâc‐ŋeŋic

sanaŋke‐jarenʒepieŋ,
ehuc râsifâc‐ŋeŋic bâsirowec‐jopa‐
fârenʒepieŋ.

10Wofuŋzi kecʒiŋuc mukac:
No dameŋ ira becâsicfâc‐ŋeŋic juŋgopieŋ

i bâsirowec‐jopapemu,
â keretac wiac‐ŋeŋic i ima bapemu.

11Mâreŋ‐ŋeŋicko haewiac ŋerakac i ima bapemu,
â ficsanaŋ wiac‐ ŋeŋic sasawa i heroc
qâropie‐fârepemu.

12Meŋeŋiczi qaŋgec wiac bajueŋgopieŋ
i qape arictac eha
faŋfaŋdâŋ mumuŋic mocwâc mi
juŋarenʒepieŋ.

13Ɋâŋ qâqâtâc â nemure qânâ wâtuŋ wiac
ŋoŋerao doma rakac i henʒaŋ
qanʒaŋnepemu,

eme ŋoŋe ŋaŋacne meqâreŋ wiac
i mocwâc mi fodape‐jarenʒepieŋ.

14ŊoŋeraoAsera nemu ere ɋâŋwâtuŋ doma rakac
i qârândiŋkerâ hae wiac‐ŋeŋic ima bapemu.

15Ŋicne ŋicne micrereŋ tâmiric jumbiŋ
jaŋe kimbeŋ aaric mana‐ jarehuc okacne
bazu‐jarepemu.

6
Wofuŋzi Israe ŋic dâŋko râec‐jopakac

1Wofuŋzi dâŋ mukac i mananiŋ:
Ajoc, faharerâ tiki maic‐jopahuc dâŋgie baniŋ,

eme mâreŋ facne facne jaŋe dâŋmarac‐ŋeŋic
mananiŋ!

2Wofuŋ e dâŋgie baocmu i tiki ŋoŋe mananiŋ,
â mâreŋte hobeteŋ go irec hazec râec;

Wofuŋ e Israe ŋicfâc‐ticne jaŋehec
dâŋgie bahuc dâŋjeŋic mutaraocmu.

3 “O ŋicfâc‐nane, no wemo eŋarepo?
Weniŋuc eŋarepe tatakic bâfuambiŋ?
Irec mupie manape!

4No Aigita mâreŋkonec jowac‐ŋopa warehuc
niŋgiŋkonec batarac‐ŋopapo hâcne.

No Mose â Aroŋ erâ Miriam jaŋe ejarepe
micne baŋarembiŋ.

5 O ŋicfâc‐nane, ŋoŋe Moabi ŋicwofuŋ Balakezi
dâŋ manasu biric ehame

Beoro ŋokâ‐ticne Bileam eki okacne weniŋuc
âzâcnewec i manasuniŋ.

Erâ Sitim haeonec Giligali haeo rahapie wiac
fuawec

irec mâmâc manasurâ Wofuŋ
eehâmo‐nanere fuŋne mana taranʒepieŋ.”

Wofuŋzi taha wenimoirec maname fârine
eocmu
6 “No wemo wiac moc ameckehuc Wofuŋte maio

fuarâ
Anutu Femicne dapecnezepac?

Qowi bâzi ririkene me bulimakao motec ɋâri

amec‐joparâ sâcne fuacnepemu me?
7 Wofuŋ e lama ŋicne wâŋ tauseŋ irec moc

aŋackeocmu,
meopâ sâko teŋ tauseŋ irec sâcwokemaŋopâ
râcnepe maname biaŋkeocmu?

Me qaqatara‐nanere mârâc motec‐nane tahack-
epe sâckeocmu?

Soc biuc‐nanere fârine hâcne râcnepe
sâqocne hurepo i omaeocmu me?”

8O mâreŋŋic, go weniŋuc jutec biaŋkeocmu
i gaza gowatuc ekicne;

go wiac tiŋne ebac ehuc maŋjauŋhec erâ
Anutugere maio maŋhuhuŋ jucmurâ
Wofuŋzi mugareekac hâcne.

9Wofuŋ araŋ bacnepene biaŋkeekac.
Wofuŋte dâŋzi hae sâkoo ʒiŋuc fuakac:

“Mafa â haeru tumaŋneŋgopieŋ
ŋoŋe hazec râeniŋ!

10 Boreŋ ʒeŋaŋ kâŋgâc jowac rokicne,
me sigeli bâbâsifuc repicne

ŋic sindaŋne jaŋere ficko domakac jaha,
no irec moc nikecnuocmu me?

11 Me ŋic moc e sigeli â ŋemâc‐ticne bâsifuckerâ
bajuekac,

ere manape kiŋfâsâc jukac eocmu me?
12Hae ira moneŋ mafahec jueŋgopieŋ

jaŋe wiac repicne ebac eeŋgopieŋ,
â ŋecjucfâc‐ticne jaŋe burecdâŋ eeŋgopieŋ,

erâ nameŋ‐jeŋiczi eatuc gie baekac.
13No irec hâcne fuŋkerâ kiŋgere erâ ima bacgupe

niniŋ siarereŋ fuarâ fozemec.

14 Ehuc nânâ nâtec sifu mi gapecguzejec,
â nânâre hâhâmo i gorao mi omaezejec.

Mewiacmoc bârârierâ soŋketec sifumi fogareze-
jec,

me moc fogareocmuo ine mupe ʒikare biŋe
ezejec.

15Go wiac hândâŋne gieo tietec
fârine fuame qa roro mi ezemec;

go oliwa hândâŋne âte pisickerâ
gahacne wokemaŋ opâne mi ruazemec,
gowaiŋ hândâŋne âtepisickerâ opânewâcmi
nâzemec.

16Ŋoŋe ŋicwofuŋOmiri ere dâŋsanaŋmana rereŋ
embiŋ,

â Ahabare kikefuŋ jaŋere eebapa
bâjâpembiŋ,

ehuc mamana biri‐jeŋicte sâcko jumbiŋ.
Eme no irec hâcne hae‐ŋeŋic ima bapemu,

â hae rune ŋoŋeremupemu ruruc eŋarenʒepieŋ,
erâ ŋicne ŋicne jaŋe musoriŋ‐ŋopanʒepieŋ.”

7
Israe ŋic jaŋere juju â eebapa sâqorewec

1 Jei, jâc hândâŋne batara‐fârekicne,
â waiŋ gieonec hândâŋ fârine rofârekicnere
basaeŋgopieŋ

jaŋere sâc jaha jukopac;
ehuc waiŋ hândâŋne moc mi bâfuakopac,

â jâmbo hândâŋ qeucne nâpemurâ basakopac
wâc.

2Mâreŋko ŋic mitinezi omaembiŋ,
â ŋicŋondeŋkoŋic siocmâcmocmi juŋgopieŋ;

jaŋe ʒika qaniŋte ruc babac eeŋgopieŋ,
ehuc jaŋe jaŋaczia uficko jowaniŋte
ufic rârâec eeŋgopieŋ.

3 Jaŋe mejeŋiczi bahac bâfuaniŋte ʒoɋac
eeŋgopieŋ,

ŋic fekicne â mumutara ŋic jaŋe
bâbâmiriŋ moneŋ roniŋte mueŋgopieŋ,

â ŋic kâcɋene jaŋe aŋac‐jeŋicte sâcko
dâŋ mutarahuc dâŋ tiŋne muhasick-
eeŋgopieŋ.

4 Biaŋnefâc‐jeŋic jaŋe qiŋambu ʒârâ iŋucne
jueŋgopieŋ,

â ŋicfâc‐jeŋic tiŋne jaŋe ʒârâ uupic irec sâc.
Iŋuc juhapie rucbapafâc‐jeŋic jaŋe

okac dameŋte findaŋdâŋ mumbiŋ i maick-
eme

bipic tatara ejareocmu.
5Diguracfâc‐ŋeŋic jaŋerao mi siŋkenʒepieŋ,

â âgofâc‐ŋeŋic jaŋerao mi roweckenʒepieŋ;
â ŋokac gohec mâmâc juekac

ere ruc bahuc micge soŋaŋkezemec.
6Wiac kecʒiŋuc fuaocmu irec erâ iŋuc enʒepieŋ:

Ŋokâzi mamac‐ticne qaisockeocmu,
otâzi neŋgocnere dâŋ qataraocmu,

jojoŋao jahe rârâsi enicmu
â ŋic mocte garikiŋfâc jaŋe jaŋaczia

kikisâ erâ juniŋmu.
7No ine Wofuŋtao ʒâŋe fihuc jupemu,

ehuc bâbâpiaŋ‐ nane Anutu ere woŋec ju-
pemu,

ehame Anutu‐nanezi dâŋnane manaocmu.

Wofuŋzi batamaec‐nâpohuc râsi jaŋeremeonec
batarac‐nâpoocmu
8 O râsifâc‐nane, ŋoŋe honec‐nâpohuc bubiaŋ mi

mananʒepieŋ,
nâŋe waha nâpowec i sifu mocwâc fahare-
naŋmu,

erâ dapâcmaŋko ŋehapene Wofuŋzi bata-
maec‐nâpoocmu.

9Nâŋe sâqocne bahuc Wofuŋ bunao bambeŋ,
irec kimbeŋ‐ticne âsickerâ juhapene
dâŋnâŋec mutara‐nârezejec.

Eme nâŋe tiŋne juju‐ ticne honenaŋte jowac‐
nâpome

tatamacko fisinaŋmu.
10 Râsifâc‐nâŋec jaŋe honenʒepieŋ wâc,

ehame dâŋ kecʒiŋuc nâzâmbiŋte
fai‐jeŋicko mimi fezejec:

“Wofuŋ Anutu‐ŋeŋic weni?”
Eme hatao sohoŋ iŋucne âte docjopapie

ʒâŋe‐nâŋeczi hone ʒiziwec‐jopanaŋmu.
11Dameŋ moc maickeme

qânâsacge mocwâc heɋârehuc
bâpiaŋkeniŋmu,

ehuc mâreŋgere ma i bâsokaniŋmu.
12 Dameŋ ira hâcne ŋic kecʒiŋuczi gorao

fisiniŋmu:
Asiria mâreŋkonec raku Aigita mâreŋko
tarakac,

â Aigitamâreŋkonec rakuEufrata opâ sâkoomick-
ekac,

erâ hâwec ŋifeckonec hâwec ŋifecko
â tiki mockoneczi tiki mocko tarakac,

mâreŋ ŋondeŋ irecneczi fisi‐ gareniŋmu
hâcne.

13Mâreŋ‐jeŋic ine ŋecjucfâc‐ticne
jaŋere eebapa sâqocnere erâ
niniŋ siarereŋ fuarâ foocmu.

14Ŋicfâcge, lamafâcge hâcne,
jaŋe rârec rârecmâreŋ guec‐ticnehec fohame

mâreŋ ʒâʒâŋiŋ kâtemaŋko bucjeŋic jueŋgopieŋ,
irec gunuge bajuhuc soŋaŋ‐jopazemec,

ehuc mana‐jaretec mârâc jaha ejumbieŋ
irec sâc jaha ehuc Basaŋ â Gileade mâreŋko
nânâ bâfuarâ nâhuc junʒepieŋ.

15Aigita mâreŋkonec jowac‐nâpo warehuc
wiac bipinehec nâwotutec honembeŋ,
irec sâc jaha nâwotutec honenʒepeneŋ.

16 Eme ŋicne ŋicne jaŋe wiac i honerâ
tâpiri‐jeŋicte manapie

wawahane eme mimienʒepieŋ,
ehuc maŋjeŋic gâckeha fâsâerâ dâŋemâc do-
manʒepieŋ.

17 Jaŋe homa â wiac gâcne jaŋe foforâ rahuc
rufe nâeŋgopieŋ irec sâc enʒepieŋ,

jaŋe ɋarac ɋarac qahuc ficsanaŋ‐jeŋickonec wa-
harâ

fâfârehuc Wofuŋ Anutu‐ nâŋec
maickenʒepieŋ,

ehuc ere hâwic‐jopazejec.
18 Mozi Anutu go iŋucne juhuc sâqocne

bâtâmireekac,

me ŋicfâc‐ticne ʒanʒaŋne jaŋere qaqatara
beheekac?

Goki ŋic aki anonoc eejare
irec manatec biaŋkeekacte
kimbeŋge mimiŋzi ɋâric forahuc juocte mi
muekic.

19Goki hâcne busâqoc mocwâc manacmu,
ehuc kiŋtofa‐nâŋec sasawa âte‐hâmorâ
hâwec ʒâkâŋ fâhâŋnao behetec
hutâmireocmu.

20 Go mârâc jaha mimiŋnefâc‐nâŋec
mupaŋke‐jaremeŋ

irec sâcko Jakobo â Abraham jahere ɋâricfâc
jaŋe

jauŋ fâri â aki anonoc ejare rahuc jucmu
sanaŋ.

